
საქართველოს მთავრობის
დადგენილება №

2019 წლის                                                                                     ქ. თბილისი

„ტექნიკური რეგლამენტი - ბავშვზე ზრუნვის სტანდარტების დამტკიცების შესახებ“ საქართველოს მთავრობის 2014 წლის 15 იანვრის №66 დადგენილებაში ცვლილების შეტანის თაობაზე
მუხლი 1 
„ნორმატიული აქტების შესახებ“ საქართველოს კანონის მე-20 მუხლის მე-4 პუნქტის შესაბამისად, „ტექნიკური რეგლამენტი - ბავშვზე ზრუნვის სტანდარტების დამტკიცების შესახებ“ საქართველოს მთავრობის 2014 წლის 15 იანვრის №66 დადგენილებაში (www.matsne.gov.ge; 20/01/2014, 300160070.10.003.017684)  შეტანილ იქნეს  ცვლილება და დადგენილების: 
1. მე-4 პუნქტი ჩამოყალიბდეს შემდეგი რედაქციით:
„4. 2014 წლის 1 იანვრამდე მოქმედი დიდი ზომის ბავშვთა 24 საათიანი მომსახურებები (15-ზე მეტი ბავშვით), რომლებიც სრულად ვერ აკმაყოფილებენ ამ დადგენილებით დამტკიცებული „ტექნიკური რეგლამენტი - ბავშვზე ზრუნვის სტანდარტების“ მე-14 მუხლის მე-2 პუნქტის „გ.ა.ბ“, „გ.ბ.ბ“, „გ.ბ.გ“, „გ.დ“ ქვეპუნქტებით და მე-16 მუხლის მე-2 პუნქტის „ა“ და „გ.ა“ ქვეპუნქტებით განსაზღვრულ მოთხოვნებს, 2022  წლის 1 იანვრამდე გავრცელდეს შემდეგი სტანდარტები: 
ა) ბენეფიციართა/აღმზრდელთა თანაფარდობა განისაზღვროს ყოველ 9 ბენეფიციარზე არანაკლებ ერთი აღმზრდელით; 
ბ)  ყოველ საძინებელ ოთახში: 
ბ.ა)  უნდა განთავსდეს არაუმეტეს 9 ბენეფიციარი; ბ.ბ)  თითოეული ბენეფიციარისთვის იყოს ლოგინი და საწოლი; 
გ) საპირფარეშო (ვენტილაციით), საშხაპე, პირსაბანი (ცივი/ცხელი წყლით) 10 ბენეფიციარზე იყოს არანაკლებ ერთისა. შეზღუდული შესაძლებლობების მქონე ბენეფიციართა შემთხვევაში, აღნიშნული გარემო მორგებული უნდა იყოს ამ კატეგორიის ბენეფიციართა საჭიროებებზე;    
დ) ბენეფიციართა კვებისათვის იყოს საკმარისი სასადილო ფართობი, სასადილო მაგიდასთან (მაგიდებთან) ბენეფიციარის ინდივიდუალური ადგილი და სკამი, იქონიოს და გამოიყენოს სათანადო რაოდენობის ჩაისა და სადილის ჭურჭელი (მაგ.: თეფშები, ფინჯნები, ლანგრები და სხვა) უჟანგავი ლითონის კოვზები, დანები და ჩანგლები.“.
2. პირველი პუნქტით განსაზღვრული „ტექნიკური რეგლამენტი – ბავშვზე ზრუნვის სტანდარტები (დანართი №1)“ ჩამოყალიბდეს თანდართული რედაქციით.
მუხლი 2. დადგენილება ამოქმედდეს 2020 წლის 1 იანვრიდან. 

პრემიერ-მინისტრი                                                                           გიორგი გახარია
 

განმარტებითი ბარათი 
„ტექნიკური რეგლამენტი - ბავშვზე ზრუნვის სტანდარტების დამტკიცების შესახებ“ საქართველოს მთავრობის 2014 წლის 15 იანვრის №66 დადგენილებაში ცვლილების შეტანის თაობაზე“ საქართველოს მთავრობის დადგენილების პროექტზე:

ინფორმაცია სამართლებრივი აქტის პროექტის შესახებ 
დადგენილების პროექტის მომზადება გამოწვეულია შემდეგი მიზეზებით: 
„სააღმზრდელო საქმიანობის ლიცენზირების შესახებ“ საქართველოს კანონის თანახმად, ლიცენზირებულია საპატრიარქოს სამი ბავშვთა დაწესებულება. მათთან მუდმივ რეჟიმში მიმდინარეობს მუშაობა, რათა ერთი მხრივ, მეურვეობა-მზრუნველობის ორგანომ შეძლოს შეუფერხებლად განახორციელოს თავისი  ფუნქცია-მოვალეობები და ამასთანავე, ეტაპობრივად ამ დაწესებულებებმა დააყმაყოფილონ ტექნიკური რეგლამენტით დადგენილი სტანდარტი. თუმცა ამ მიზნების მიღწევა 2020 წლის 1 იანვრამდე ვერ ხერხდება. საკითხის სენსიტიურობიდან გამომდინარე, ასევე, იმის გათვალისწინებით, რომ მნიშვნელოვანია შენარჩუნდეს და გაძლიერდეს ამ დაწესებულებებთან პოზიტიური თანამშრომლობა, მიზანშეწონილია ტექნიკური რეგლამენტით განსაზღვრულ სტანდატებთან შესაბამისობაში მოყვანის პერიოდი გახანგრძლივდეს 2022 წლის 1 იანვრამდე. 
გარდა ამისა, „სოციალური რეაბილიტაციისა და ბავშვზე ზრუნვის სახელმწიფო პროგრამის“ ფარგლებში ხორციელდება “მიუსაფარ ბავშვთა თავშესაფრით უზრუნველყოფის ქვეპროგრამა” და „მძიმე და ღრმა შეზღუდული შესაძლებლობის ან ჯანმრთელობის პრობლემების მქონე ბავშვთა სპეციალიზებული საოჯახო ტიპის მომსახურების ქვეპროგრამა“. 
შესაბამისად, აუცილებელია ბავშვზე ზრუნვის სტანდარტებში გათვალისწინებული იქნას ამ ორი სერვისის სტანდარტიც, რაც ხელს შეუწყობს სერვისის მიმწოდებლებს სწორად დააორგანიზონ და მიაწოდონ სერვისი ბენეფიციარებს და ამავდოულად დაეხმარება მონიტორინგის სამსახურს, რათა სერვისის მიმწოდებლების მიერ უზრუნველყოფილი იქნას ხარიხსიანი მომსახურება.
ორივე ქვეპროგრამის სტანდარტის შემუშავებაში მონაწილეობდნენ გაეროს ბავშვთა ფონდის წარმომადგენლები და სფეროს ექსპერტები.

ინფორმაცია ევროკავშირის სამართლებრივი აქტის შესახებ  
დადგენილების პროექტი არ უკავშირდება ევროკავშირის სამართლებრივ აქტს, რომელთან დაახლოების ვალდებულებაც გამომდინარეობს „ერთი მხრივ, საქართველოსა და, მეორე მხრივ, ევროკავშირს და ევროპის ატომური ენერგიის გაერთიანებას და მათ წევრ სახელმწიფოებს შორის ასოცირების შესახებ შეთანხმებიდან“ ან ევროკავშირთან დადებული საქართველოს სხვა ორმხრივი და მრავალმხრივი ხელშეკრულებებიდან.

პროექტის მიღებით გამოწვეული საფინანსო-ეკონომიკური შედეგების გაანგარიშება        
პროექტით განსაზღვრული ღონისძიებები არ მოითხოვს დამატებით საჭირო საბიუჯეტო რესურსების გამოყოფას. 

პროექტის მოსალოდნელი შედეგი

საპატრიარქოს დაქვემდებარებული ბავშვთა დაწესებულებებს ექნებათ შესაძლებლობა ეტაპობრივად უზრუნველყონ ბავშვზე ზრუნვის სტანდარტით დადგენილ მოთხოვნებთან შესაბამისობაში მოყვანა, გაიზრდება “მიუსაფარ ბავშვთა თავშესაფრით უზრუნველყოფის ქვეპროგრამის” და „მძიმე და ღრმა შეზღუდული შესაძლებლობის ან ჯანმრთელობის პრობლემების მქონე ბავშვთა სპეციალიზებული საოჯახო ტიპის მომსახურების ქვეპროგრამის“ ფარგლებში მომსახურების მიწოდების ხარისხი. 

პროექტის განხორციელების ვადები
პროექტი ამოქმედდება 2020 წლის 1 იანვრიდან.

პროექტის ავტორი და წარმდგენი
პროექტის ავტორი და წარმდგენია საქართველოს ოკუპირებული ტერიტორიებიდან დევნილთა, შრომის, ჯანმრთელობისა და სოციალური დაცვის სამინისტრო.      

